
Тема. Әкият иленә сәяхәт.
Максат: балалар белән тирә-юньдә һәм шакмаклы кәгазьдә юнәлешләрне дөрес табуны ныгыту, саннарның состав өлешен кабатлау, геометрик фигураларны кәгазь битендә дөрес урнаштыру, ун эчендә кушу һәм алуга карата мисаллар чишү. 

Җиһазлау: карта-схема, сихерле “саннар” өе, геометрик фигуралар, мисаллар язылган күбәләкләр, җаваплар язылган чәчәкләр, шакмаклы кәгазь битләре, ачкыч-үрнәк, курчаклар – Таңсылу һәм Азамат, карандашлар.

Дәрес барышы. (Тәрбияче үзе башлап җибәрә.) Яшәгән, ди, бер бер гүзәл чәчәкләр бакчасының патшасы. Аның Таңсылу исемле бик матур кызы булган. Беркөнне, бакчада чәчәкләр җыеп йөргәндә, бик каты җил чыккан. Җил Таңсылуны күтәреп каядыр алып киткән. Патша кызын эзләргә Азамат исемле бер егетне җибәргән. Ул аңа бер конверт биргән һәм: “Азамат, шушы биремнәрне үтәсәң, Таңсылуны табарсың, ” – дип әйткән. Балалар, әйдәгез, Азаматка биремнәрне үтәргә ярдәм итәбез, ә ул юлны эзли торсын.

1 нче бирем. “Серле карта”. 
- Әйдәгез, балалар, конвертны ачып, 1 нче биремне укыйк. (Тәрбияче карта күрсәтә.) Карагыз әле, монда ниндидер карта, тик ул тылсымлы икән, кояш яктысында юкка чыга, шуңа күрә безгә аны рәсемнәр ярдәмендә үзебезгә төзергә, ягъни тиешле урыннарга рәсемнәр ябыштырырга кирәк.
- Гөмбә кайда үскән?

- Гөмбәнең уң ягында нәрсә? һ.б. (балалар сөйләп, рәсемнәрне урнаштыралар)

(Ерактан тавыш ишетелә: Азамат, биремне балалар дөрес эшләделәр, син юлыңны дәвам ит.)

2 нче бирем. “Серле өйләр”
- Әйдәгез, алдагы биремне укыйбыз. Безгә тагын нинди кыенлыкларны үтәргә туры килер икән? Балалар, серле өйләр – саннарның өйләре. 10 һәм 8 санының өен тутырыгыз әле (балалар бергәләшеп биремне үтиләр).
(Тавыш: Азамат, балалар 2 нче биремне дә үтәделәр. Рәхмәт аларга.)
3 нче бирем. “Мисаллар чишәбез”

- Нинди серле урын. Күрәсең монда геометрик фигуралар яшиләр.(Тәрбияче биремне укый, балалар, өстәл артына утырып, мөстәкыйль рәвештә биремнәрне эшлиләр.)
( Азамат, син дөрес юлдан барасың, чөнки балалар биремнәрне дөрес эшләделәр.)
Физминутка. Балалар, безнең алда ниндидер сарай. Аяк очларына гына басып барабыз. Юлда биек-биек баскычлар, аякларыгызны күтәребрәк атлагыз. Түшәм шундый тәбәнәк, монда үрмәләргә кирәк. Хәзер басыгыз. Адаштык, ахры, ниндидер лабиринтка килеп кердек. 

4 нче бирем. “Биремле күбәләкләр, санлы чәчәкләр”

Безгә бу лабиринттан чыгарга кирәк. Алдагы биремне укып карыйк. “Бу серле күбәләкләрдәге мисалларны чишеп, җавапларын дөрес итеп, тиешле чәчәкләргә урнаштырырга кирәк” – диелгән.

(Тавыш: Азамат, балалар биремнәрне дөрес үтәп, сиңа лабиринттан чыгарга булыштылар. Юлыңны дәвам ит.)

5 нче бирем. “Бу кайсы вакыт?”

- Монда нинди биремнәр бар икән, укып карыйк әле.

- Бүген атнаның нинди көне? (Җавап бирелә.)

- Кичә нинди көн булды?

- Иртәгә нинди көн?

( Тавыш: Азамат, сиңа иң авыр бирем калды. Шуны үти алсаң, син Таңсылуны тиздән күрә алырсың.)

6 нчы бирем. “Серле ачкыч”

- Әнә анда ниндидер ишек. Таңсылу монда яшерелгән, ахры. Ишектә йозак. Нишләргә инде? Ачкычын тапсак, ишекне ачабыз инде. Балалар, алдагы биремне укып карыйк әле, тик ул бик озын. Игътибарлы булыгыз. (Балалар утыралар. Һәр балага шакмаклы кәгазь бите бирелә. Анда бер генә нокта төртелгән. Алар тәрбияче биреме буенча сызыклар сызалар.)

- Балалар, нәрсә килеп чыкты соң безнең? (Ачкыч)
- Бу ачкыч белән ишек ачабыз да Таңсылуны коткарабыз. (Ишек ачыла, анда Таңсылу йоклый.)

- Ай-яй, менә бәла! Таңсылуыбыз йокыга талган бит. Мәсьәләне дөрес чишсәк, ул уяначак.

7 нче бирем. “Серле мәсьәлә”

- Таңсылу күлмәгендә 3 роза чәчәге, 2 ләлә чәчәге чигелгән. Таңсылу 2 ләлә чәчәген өзеп алган. Ничә чәчәк калган?

- Әйе, балалар, күлмәктәге чәчәкләрне өзеп булмый. 

- Балалар, Азамат та килеп җиткән бит, Таңсылуыбыз да уянды, нинди шатлык! Сез булышмасагыз, Азаматка Таңсылуны табу бик кыен булыр иде. Рәхмәт сезгә. Азамат, бар, Таңсылуны чәчәкләр патшасына илтеп куй инде.
(Тавыш: рәхмәт, сиңа Азамат. Рәхмәт сезгә, балалар.)

Йомгаклау. Балалар, бүген сез бик тырышып эшләдегез, рәхмәт сезгә.
